
                ապրիլի 23-ի   N 454  -Ն   որոշման
ԿՈՒՏԱԿՎԱԾ ԶԻՆԱՄԹԵՐՔԻ ՈՉՆՉԱՑՄԱՆ ՊԼԱՆԱՎՈՐՄԱՆ
 ՉԱՓՈՐՈՇԻՉՆԵՐԸ
1. Սույն չափորոշիչն սկզբունքներ է սահմանում և ուղղություն է տալիս կուտակված զինամթերքի ոչնչանցման գործողությունների արդյունավետ պլանավորման և կառավարման համար:
                   I. Կուտակված պաշարների ոչնչացման գործընթացը

2. Գործընթացն իրականացվում է չորս փուլերով` պլանավորում, նախապատրաստում, ոչնչացում և ստուգում:
3. Պլանավորումը տեղեկությունների հավաքումն է, վերլուծությունը և կիրառումը, գործելու համապատասխան մեթոդի ընտրությունը և այն մեթոդի մանրամասն ձևակերպումը, որով հանձնարարությունը պետք է իրականացվի:
4. Կուտակված զինամթերքի ոչնչացման պլանավորումը պահանջում է հստակ և ժամանակին տրվող տեղեկություններ ՀՀԱ-ի քանակի, պահեստավորման վայրի, տիպի և տեխնիկական նախագծման վերաբերյալ` բացի առկա ոչնչացման տեխնոլոգիաների մասին գիտելիքներից:
5. Ֆինանսական կողմն իհարկե կունենա իր ազդեցությունը, սակայն մինչև պաշար​ների ոչնչացման պլանավորումն ավարտելը դժվար կլինի հաշվել իրական ծախսերը: Իսկա​պես, երբ ռեալ ծախսերն արդեն հաշվարկված են, կարող է անհրաժեշտություն առաջանա  վերապլանա​վորելու ոչնչացման գործողությունները` ֆինանսապես ավելի արդյունավետ ճանապարհ գտնելու նպատակով:
6. Նախապատրաստությունը ներառում է բոլոր այն գործողությունները, որոնք կօգնեն պարզաբանել ոչնչացման պահանջները և զարգացնել ազգային մարմնի և ոչնչացնող կազմակերպությունների կարողությունները` իրականացնելու ոչնչացման հանձնարարությունը: 
7. Առկա զինամթերքի հաշվառման ճշգրտությունը շատ կարևոր է հավաստիանալու համար, որ ապագա հսկման և ստուգման գործողությունները չեն հայտնաբերի հաշվառման սխալներ կուտակած պաշարների ոչնչացման գործընթացն սկսելուց հետո: Հաշվառման ցանկացած սխալ կարելի է ուղղել այս փուլում, որը հետագայում կնպաստի անվտանգությանը և վստահու​թյան կառուցման միջոցառումներին:
8. Չպետք է լինեն <<անակնկալներ>> ոչնչացման, հսկման և ստուգման գործընթացներն սկսելուց հետո:
9. Կան զինամթերքի հաշվառման մի շարք համակարգչային համակարգեր: Ազգային մարմինը պետք է նկատի ունենա ՀՀԱ-ի մասին տվյալները նման մի համակարգի վրա բեռնելու խնդիրը: Սա կբարելավի ճշգրտությունը և գործառնական արդյունավետությունն ապառազմականացման ցիկլի ընթացքում:
10. Զինամթերքի հաշվառումը տեղեկություններ կտա կուտակված ՀՀԱ-ի նախնական պահեստավորման վայրերի մասին: Այնուհետև պետք է գնահատվի դրանցից ազատման վերջնական կետում պահեստավորման հնարավորությունների և պայմանների մասին: Այս գնահատումից կախված կլինի, թե ինչքան ՀՀԱ է կարելի ապահով պահեստավորել ոչնչացման գործընթացի ժամանակ:
11. ՀՀԱ-ի կուտակված պաշարների ֆիզիկական անվտանգությունը դրանցից ազատվելու  վերջնական կետում ևս պետք է գնահատվի` անվտանգության համապատասխան չափանիշների պահպանման առումով: 

12. Երբ ՀՀԱ-ից վերջնական ազատման վայրում պահեստավորման հնարավորու​թյունները և ոչնչացման ծավալներն արդեն գնահատվել են, կարելի է ձևակերպել ոչնչացման գործողությունների տեղափոխման պլանը:
13. ՀՀԱ-ի ֆիզիկական վիճակից է կախված, թե արդյոք դրանք <<անվտանգ են տեղափոխման համար>> թե ոչ, ինչպես նաև զինամթերքի տեխնիկական անձնակազմը պետք է կատարի պաշտոնական <<Անվտանգ է տեղափոխման համար>> գնահատում` որպես տեղափոխման գործընթացի մաս: 
14. Երբ արդեն այս տեխնիկական գնահատականը տրվել է, ապա ՀՀԱ-ն կարող է ֆիզիկապես տեղափոխվել ոչնչացման վայր:
15. Առկա ֆիզիկական ոչնչացման տեխնիկաները տատանվում են համեմատաբար պարզ բաց այրում և բաց պայթեցում (ԲԱԲՊ) տեխնիկաներից մինչև գերժամանակակից արդյունաբերական գործընթացներ: 
16. ԲԱԲՊ գործընթացների մշակումը կարող է տևել ամիսներ, մինչդեռ արդյունաբերական ապառազմականացման գործընթացների մշակումը կարող է տևել ամիսներ կամ տարիներ: Այս անգամ պահանջները պետք է ներառված լինեն պլանավորման և նախապատրաստական գործընթացներում` համոզվելու, որ ականների արգելման պայմա​նագրի (ԱԱՊ) քաղաքական պահանջները բավարարված են:
II. ՖինանսավորումԸ (ռեսուրսների կենտրոնացումԸ)
17. Ականազերծման ծրագրերի ֆինանսավորումը գալիս է զանազան աղբյուրներից: Այն կարող է տրամադրվել ականների խնդիր ունեցող երկրի կառավարության, դոնոր երկրների, ՄԱԿ-ի կամ այլ միջազգային կազմակերպությունների կողմից, իսկ որոշ դեպքերում բարերարների և մարդասերների կողմից: Ֆինանսները կարող են պահպանվել ֆոնդերի կամ այլ տիպի հսկվող հաշիվների տարբերակով: 
18. Անկախ ֆինանսավորման աղբյուրից կարևոր է, որ գումարները համապա​տասխանեն կուտակված զինամթերքի ոչնչացման իրական ծախսերին և որ դոնորի կողմից լինի երկարաժամկետ աջակցություն: Սա հատկապես կարևոր է մեծ ծրագրերի դեպքում, որոնք պահանջում են ոչնչացնող կազմակերպություններից մեծ ներդրումներ անել անձնա​կազմի, ենթակառուցվածքների և նոր թանկարժեք սարքավորումների առումով, որոնցից են հնոցները և աղտոտումը հսկող համակարգերը: 
III. Պայմանագրի պատրաստումը
19. Կատարվելիք աշխատանքների բնորոշումը պետք է լինի պայմանագրի, հանձնարարագրերի կամ նման այլ ֆորմալ համաձայնագրերի տեսքով: Պայմանագրի կամ հանձնարարագրերի պատրաստումը հնարավորություն է տալիս ազգային մարմնին և դոնոր կազմակերպությանը (եթե կա) մանրամասնել ոչնչացման պահանջները:
20. Պայմանագիրը պետք է մանրամասն տվյալներ ներառի վտանգների և ՈՀ գործընթացների մասին, որոնք պետք է կիրառվեն ոչնչացման աշխատանքների ժամանակ: Այն նաև պետք է մանրամասնի հաշվետվության պահանջները, ինչպես նաև ֆինանսական և առաջխաղացման այն մակարդակները, որոնց պետք է հասնել:
21. Ոչնչացման ծրագրերը պահանջում են բարձր որակավորում ունեցող մենեջերներ և լավ վերապատրաստված անձնակազմ: Թեև որոշ կենտրոնացված վերապատրաստման ծրագրեր երկրի ղեկավարների և տեխնիկական անձնակազմի համար տեղին կլինեն, վերապատրաստման մեծ մասը պետք է իրականացվի ականների խնդիր ունեցող երկրում, ոչ միայն մշակութային և լեզվաբանական պատճառներով, այլև կուտակված զինամթերքի հետ կապված մանրամասների հասանելիության առումով:
22. Ոչնչացման ծրագրերի արդյունավետ կառավարումը պահանջում է ճշգրիտ, պատշաճ և ժամանակին տրվող տեղեկություններ: Կան տեղեկությունների բազմաթիվ աղբյուրներ տեղական, ազգային և միջազգային մակարդակներով, որոնք կարող են կիրառելի լինել ծրագիրը պլանավորողների, ղեկավարների և դոնորների համար, սակայն այս տեղեկությունների հասանելիությունը հաճախ սահմանափակված է և կենսական տվյալների մանրամասները հաճախ հնարավոր չէ ճշգրտել:
23. Ազգային մարմինները և ոչնչացնող կազմակերպությունները պետք է հիմնեն և պահպանեն կառավարման տեղեկությունների արդյունավետ համակարգեր: Սրանք շատ էական են հաշվառման, հսկման և ստուգման համար:
24. ՄԱԿ-ի կուտակված զինամթերքի ոչնչացման կայքը` http://www.stockpiles.org/, օգտա​կար տեղեկությունների աղբյուր է կուտակված զինամթերքի ոչնչացման հետ կապված շատ հարցերի առումով: Այն ներառում է առկա տեխնոլոգիաների և դեպքերի ուսումնա​սիրու​թյունների մասին ամփոփ տեղեկատվություն, որը կարելի է կիրառել պլանավորման գործ​ընթացում:
IV. Սարքավորումներն ու գործիքները
25. Մինչև վերջերս ՀՀԱ-ի ոչնչացման ծրագրերը միշտ հիմնվել են ԲԱԲՊ-ի տեխնիկաների վրա` կիրառելով ձեռքով աշխատելու գործելաոճեր, գործընթացներ և վարժու​թյուններ: Շատ դեպքերում ԲԱԲՊ-ը կարող է լինել ոչնչացման ամենարդյունավետ և գնային տեսանկյունից ամենահարմար տեխնիկան:
26. Սակայն որոշ ծրագրերում մասշտաբների մեծացման հաշվին արդյունավետության բարձրացումը, կամ որոշ տիպի ՀՀԱ-ների ոչնչացման հետ կապված տեխնիկական խնդիրները թույլ կտան, որ ոչնչացումն իրականացվի ավելի անվտանգ և արդյունավետ կերպով` օգտագործելով արդյունաբերական տեխնիկաներ:
27. Ոչնչացման տեխնոլոգիաները կարող են միավորվել երեք ընդհանուր խմբում` ըստ իրենց տեխնիկական հասունության և մատչելիության` լիարժեքորեն մշակված սարքավորում, որը փորձարկվել և գնահատվել է (ՓԳ), և կարող է ներմուծվել ոչնչացման ծրագրերի մեջ առանց որևէ մեծ փոփոխությունների (օրինակ` պտտվող հնոցները), այն տեխնոլոգիաները, որոնք գործում են, սակայն կարիք ունեն հետագա լրամշակման և ֆորմալ ՓԳ-ի (օրինակ` ճեղքում սառեցմամբ) և այն տեխնոլոգիաները, որոնք կարող են կիրառելի լինել ոչնչացման համար, սակայն դեռ պետք է հասցվեն ավարտի և դեռ պաշտոնապես չեն ցուցադրվել (օրինակ` Silver II):
28. Ոչնչացնող կազմակերպությունները պետք է իրենց սարքավորումները ձեռք բերեն ելնելով առաջին խմբից, սակայն հնարավորության դեպքում պետք է օժանդակեն երկրորդ խմբի տեխնոլոգիաների մշակման և ոչնչացման վայրում տեղակայման հարցում: Որոշ նոր տեխնոլոգիաներ օժտված են անվտանգության և ծախսերի կրճատումների ներուժով, և դոնոր​ները պետք է օժանդակեն և խրախուսեն այն ոչնչացնող կազմակերպություններին, որոնք տեղադրում են նոր տեխնոլոգիաներ, ինչպես նաև նրանց ՓԳ-ն:
29. Ոչնչացումը զինամթերքի և պայթուցիկների` իներտ վիճակի վերածելու վերջնական գործընթացն է, որի պատճառով նրանք այլևս չեն կարող գործել ըստ նախնական նշանակության:
30. Ոչնչացման ծրագրերի ղեկավարներից պահանջվում է ստեղծել անվտանգ աշխատանքային միջավայր` արդյունավետ կառավարման և ղեկավարման միջոցով, ինչպես նաև այնպիսի գործելաոճեր մշակել, որոնք նվազեցնում են ռիսկը` անվտանգ դիզայն ունեցող սարքավորումներ ընտրելու, պատշաճ վերապատրաստում ապահովելու և առկա արդյունա​վետ անձնական պաշտպանիչ սարքեր (ԱՊՍ) ապահովելու միջոցով: 
31. Ելնելով հնարավոր տեխնիկական լուծումների լայն շրջանակից` հնարավոր չէ տրամադրել հստակ և լիարժեք մասնավորեցումներ, որոնք վերաբերում են բոլոր իրա​վիճակներին: Այսպիսով, ոչնչացնող կազմակերպությունները պետք է մշակեն և պահպանեն կառավարման գործընթացներ, որոնք հնարավորություն կտան հայտնաբերել Ա&ՄԱ ռիսկերը, որոնք կգնահատվեն և կնվազեցվեն ժամանակին և սիստեմատիկ ձևով ամեն ոչնչացման հանձնարարության և ոչնչացման աշխատավայրի համար:
32. Արդյունավետ և անվտանգ օպերացիոն գործընթացների պահանջն էական է: Գործառնական ստանդարտ ընթացակարգերը (ԳՍԸ) պետք է պատրաստվեն բոլոր օպերացիոն գործընթացների, գործելաոճերի և վարժությունների համար: ԳՍԸ-ներն այնպիսի ցուցումներ են, որոնք սահմանում են օպերացիոն հանձնարարություն կամ գործո​ղություն կատարելու նախընտրելի մեթոդը: Դրանց նպատակը կազմակերպությունում միա​տարրության, վստահության և ընդհանրության ընդունելի և չափելի աստի​ճաններ ստեղծելն է` գործառնական արդյունավետությունը և անվտանգությունը բարելավելու նպա​տակով: ԳՍԸ-ները պետք է արտացոլեն տեղական պահանջներն ու հանգամանքները:
V.Որակի կառավարումը (ՈԿ)

33. Ոչնչացման մեջ մտնում են կառավարման ընթացակարգերի և օպերացիոն գործընթացների հիմնումը և հսկումը նախքան ոչնչացման գործընթացը և դրա ընթացքում: Ներքին որակի հսկումը կիրականացվի հենց ոչնչացնող կազմակերպությունների կողմից, սակայն արտաքին հսկող մարմնի կողմից ևս պետք է իրականացվեն ստուգումներ:
34. ՈԿ-ի նպատակն է հավաստիանալ, որ ոչնչացման կառավարման գործելաոճերը և օպերացիոն գործընթացները համապատասխան են, և նշված նպատակները ձեռք կբերվեն անվտանգ և արդյունավետ կերպով: Այն պետք է ներառի հստակ քննարկումներ ղեկավա​րության և անձնակազմի հետ, ինչպես նաև ԳՍԸ-ների պաշտոնական քննում, զեկույցներ և գրանցումներ:
VI. Լրատվամիջոցները

35. Ոչնչացման գործընթացի թափանցիկությունը կարևոր նախապայման է որպես անվտանգության և վստահության կառուցման գործոն: Չպետք է թերագնահատվի լրատվամիջոցների դերը երկրում առկա ՀՀԱ-ի պաշարների ոչնչացման թափանցիկությունը երկրի և միջազգային մակարդակով ապահովելու համար: Ազգային մարմինը, ոչնչացնող կազմակերպության հետ համատեղ, պետք է լրատվության պլան մշակի գործողությունների պլանավորման փուլում: Այս պլանը պետք է ներառի`
1) մամլո հաղորդագրություններ.
2) լրագրողների և օպերատորների մուտք դեպի ոչնչացման վայր.
3) ոչնչացման տեսաձայնագրություններ և լուսանկարներ. 
4) մուտք դեպի զինամթերքի հաշվառման համակարգ:
VII. Հետծրագրային գնահատումը (ՀԾԳ)

36. Հնարավորության դեպքում ոչնչացնող կազմակերպությունները պետք է իրակա​նացնեն պաշտոնական ՀԾԳ` որոշելու գործողությունների պլանավորման, նախապատ​րաստման և ոչնչացման փուլում քաղած դասերը: ՀԾԳ-ում պետք է ներառվի զեկույց սարքավորումների հարմար լինելու, գործընթացների, վերապատրաստման և աջակցության վերաբերյալ:
37. Մտահոգություն առաջացնող հարցերը պետք է առաջ քաշվեն և դասվեն ըստ հերթականության, ինչպես նաև պետք է առաջարկվեն լուծումներ: ՀԾԳ-ի վերաբերյալ պահանջ​ները պետք է դոնորների կամ ազգային մարմնի կողմից ներառվեն ոչնչացման պայմանա​գրերի մեջ: ՀԾԳ-ները պետք է բաժանվեն ՄԱԿ-ին (ՄԱԿԱԾ, ՄԶԾ և UNOPS), դոնորներին և հովանավորներին, իսկ մեկ օրինակ պետք է դրվի ՄԱԿ-ի կուտակված զինա​մթերքի ոչնչացման կայքում: Եթե ՀԾԳ-ները թերություններ են մատնանշում սարքա​վորումների կամ գործընթացների հետ կապված, մանավանդ եթե դրանք կապված են անվտանգու​թյան հետ, ապա դրանք պետք է ավելի լայնորեն տարածվեն:
VIII. Որակի հսկումը (ՈՀ)

38. Ոչնչացման գործողությունների արդյունավետ կառավարումը նպատակ ունի ոչնչացնել ՀՀԱ-ի պաշարներն անվտանգ և արդյունավետ կերպով: Սրան կարելի է հասնել համարժեք կառավարման գործընթացներ մշակելու և կիրառելու, ղեկավարների և աշխատողների հմտությունները շարունակաբար բարելավելու և ՀՀԱ-ների տեխնիկական հատկությունների և ֆիզիկական վիճակի մասին հստակ ու ժամանակին տեխնիկական տեղեկություններ ձեռք բերելու, անվտանգ և արդյունավետ օպերացիոն գործընթացներ, ինչպես նաև համապատասխան և էֆեկտիվ սարքավորումներ կիրառելու միջոցով:
39. Սակայն, կառավարում չի նշանակում միայն ընթացիկ հանձնարարությունների պլանավորում և ղեկավարում. այն նաև նշանակում է վերանայել ներկա գործելաոճերը և գործընթացները` բարելավելու անվտանգությունն ու արդյունավետությունը: Այն գործընթացն ու ընթացակարգերը, որոնք նպատակ ունեն շարունակաբար բարելավել կազմակերպության կառավարման համակարգը և գործառնական պրակտիկաները սովորաբար կոչվում են որակի հսկում (ՈՀ):
40. Կազմակերպության համար ՈՀ-ի դրսևորման մեթոդներից ISO 9000 չափ​որոշիչ​ների բավարարումն է: Կան մեծ ծավալի վերապատրաստման նյութեր և ընդհանուր տեղե​կու​թյուններ ազգային մարմինների և ոչնչացնող կազմակերպությունների համար, որոնք կարող են յուրացնել ISO 9000 մոտեցումները: 
41. Ոչնչացնող կազմակերպությունների ղեկավարներին խորհուրդ է տրվում քննության առնել, թե ինչպես կիրառել ՈՀ-ի սկզբունքները զինամթերքի ոչնչացման հարցում: Այս անելիս նրանք հատուկ ուշադրություն պետք է դարձնեն երկու խնդրի: Առաջին` թե ինչպես պետք է պլանավորվեն, իրականացվեն, հսկվեն և վերանայվեն հատուկ գործընթացները: Երկրորդ` նրանք պետք է նշեն բոլոր ղեկավարների և աշխատողների պարտականությունները` բնորոշելու և օգուտ քաղելու տարբեր հնարավորությւոններից գործընթացի բարելավման համար:
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ  ԱՇԽԱՏԱԿԱԶՄԻ

           ՂԵԿԱՎԱՐ-ՆԱԽԱՐԱՐ 



Դ. ՀԱՐՈՒԹՅՈՒՆՅԱՆ
